
წწინასიტყვაობა 
 

ეკონომიკის სწავლების მრავალწლიანი დაკვირვებების შედეგად დავრწმუნდი რომ 
სტუდენტების დიდი უმრავლესობა ვერ ახერხებს სწორი შინაარსის გამოტანას უცხოენოვანი 
სახელმძღვანელოებიდან. გარდა ამისა, ეკონომიკური თეორიები, რომელიც მოერგება საქართ-
ველოს ეკონომიკის თავისებურებებს, სტატისტიკურ მონაცემებსა და ეკონომიკის დინამიკას, 
პრაქტიკულად არ გვხვდება უცხოენოვან წყაროებში. ჩემი აზრით, მოცემულ მომენტში, ქარ-
თულენოვანი სახელმძღვანელოები, ისევე როგორც ეკონომიკური ლიტერატურის ქართულ 
ენაზე ნათარგმნი გამოცემები (მაგალითად, მენკიუ „ეკონომიკის პრინციპები“. ო. ბლანშარი, 
„მაკროეკონომიკა“) ნაკლებპროდუქტიულია და ვერ უზრუნველყოფს დაინტერესებული პირე-
ბისთვის სრულფასოვანი ცოდნის მიწოდებას შემდეგი მიზეზების გამო:  

� არ განიხილავს ახალ ტენდენციებსა და მიგნებებს. მაგალითად, ფინანსური ციკლები 
და კრიზისები, მაკროპუდენტული რეგულირების მექანიზმი, საპროცენტო განაკვეთის 
თარგეთირება და მონეტარული პოლიტიკის წესი, ასიმეტრიული ინფორმაციის როლი 
საფინანსო სისტემაში, ჩრდილოვანი ბანკები, ფინანსური შუამავლების ინტეგრირება 
მაკრო-მოდელებში და სხვ.  
� სტატისტიკური მონაცემები ძირითადად აშშ-ს ეკონომიკაზეა მორგებული და ვერ ხერ-
ხდება ეკონომიკური თეორიის მისადაგება საქართველოს ეკონომიკის დინამიკასთან. 
� მაკრო მოდელებში არაა ინტეგრირებული მიკროეკონომიკის ძირითადი პრინციპები, 
რის გარეშეც თანამედროვე მაკროეკონომიკა მსოფლიოს წამყვან უნივერსიტეტებში აღარ 
ისწავლება. 
� ძირითადად, ეკონომიკური მოდელები სტატისტიკურია და დეტერმინისტული, რაც 
არ იძლევა იმის გაანალიზების შესაძლებლობას, თუ როგორ რეაგირებენ ენდოგენური 
ცვლადები სხვადახვა ეგზოგენურ შოკზე დინამიკაში. 

წინამდებარე სახელმძღვანელოში ინტეგრირებულია ეკონომიკის უახლესი ცოდნა. 
თეორიულ ეკონომიკურ მოდელებთან ერთად გაანალიზებულია სხვადასხვა ემპირიული 
კვლევის შედეგებიც. ეკონომიკური მოდელები აგებულია მიკროეკონომიკის ფუნდამენტურ 
პრინციპებზე დაყრდნობით. განხილულ ეკონომიკური მოდელებში გათვალისწინებულია გან-
ვითარებადი ქვეყნების სპეციფიკაც, ხოლო თავად ეკონომიკური თეორიები და მოდელები 
უმრავლეს შემთხვევაში მისადაგებულია საქართველოს ეკონომიკის დინამიკასთან.  

მიგვაჩნია, რომ სახელმძღვანელო მნიშვნელოვნად გაამდიდრებს სასწავლო კურსის ში-
ნაარსს. იგი განკუთვნილია ყველა იმ ტიპის მკითხველისთვის, რომელთაც გავლილი აქვთ რო-
გორც ეკონომიკური პრინციპების, ისე კალკულუსის საბაზისო კურსი და სურთ ეკონომიკის 
მიმართულებით ცოდნის კიდევ უფრო მეტად გაღრმავება. ასევე მიმაჩნია, რომ  სახელმძღვანე-
ლო კარგად ერგება ყველა იმ უმაღლესი სასწავლებლის სასწავლო პროგრამას (როგორც საბაკა-
ლავრო, ისე სამაგისტრო სწავლების საფეხურზე), რომელთა მიზანსაც წარმოადგენს მაკ-
როეკონომიკის ექსპერტულ დონეზე სწავლება.  

სწორედ აღნიშნულმა გარემოებებმა მიბიძგა რომ ჩემი ცოდნა ეკონომიკაში გამეზია-
რებინა დაინტერესებული მკითხველისთვის. 

წინამდებარე სახელმძღვანელო აერთიანებს ორ წიგნს ერთში. პირველ რიგში, იგი 
ფუნდამენტური სახელმძღვანელოა და მოიცავს ამომწურავ და რეალისტურ მაკროეკონომი-
კურ მოდელებს, რომელიც პასუხობს თანამედროვე მაკროეკონომიკის ძირითად შეკითხვებსა 
და გამოწვევებს. ბოლო ათწლეულების განმავლობაში განვითარებული მოვლენების ფონზე, 
აკადემიურ საზოგადოებაში მუსირებს აზრი, რომ თანამედროვე მაკრო მოდელებში უნდა ინ-
ტეგრირდეს ფინანსური სისტემის მექანიზმი ისე, რომ მოდელში აისახოს ფინანსური სექ-
ტორის კავშირი რეალურ ეკონომიკასთან, რაც არ წარმოადგენს მარტივ ამოცანას. ამასთან, მო-
დელი უნდა იყოს მარტივი, მოქნილი და პრაქტიკულად გამოყენებადი. მეორე რიგში, მოდელი 

უნდა წარმოაჩენდეს ეკონომიკას დინამიკაში, როგორც შინამეურნეობების, ფირმების და სხვა 
ინსტიტუტების უწყვეტი ინტერაქციის პროცესს, რომელშიც თითოეული მათგანი ცდილობს 
სარგებლის მაქსიმიზაციას. სხვა სიტყვებით, მაკრო მოდელები უნდა პასუხობდეს ლუკასის 
კრიტიკას და უნდა ჩამოყალიბდეს მიკროეკონომიკის ფუნდამენტურ პრინციპებზე დაყრდ-
ნობით. სახელმძღვანელო აკმაყოფილებს ორივე მოთხოვნას. სახელმძღვანელო შედგება ექვსი 
ნაწილისგან და 38 თავისგან. 

I ნაწილი: სახელმძღვანელოს ბირთვი მოიცავს ძირითად თემებს, კონცეფციებსა და 
საკვანძო ეკონომიკურ მოდელებს, რომელზეც დგას თანამედროვე მაკროეკონომიკა. სახელ-
მძღვანელოს ბირთვი აერთიანებს 9 თავს.  

პირველი თავი, ეკონომიკური მაჩვენებლები, განიხილავს ძირითად მაკროეკონო-
მიკურ მაჩვენებლებსა და მათი გამოთვლის მეთოდებს. ესენია, მთლიანი შიდა პროდუქტი, 
მთლიანი ეროვნული პროდუქტი, ეროვნული შემოსავალი, განკარგვადი შემოსავალი, ნომინა-
ლური და რეალური მშპ, მშპ-ს დეფლატორი, სამომხმარებლო ფასების ინდექსი და ინფლაცია, 
შრომის ბაზრის მაჩვენებლები. გაანალიზებულია ინფლაციის პრობლემა. წარმოჩენილია საქა-
რთველოს ეკონომიკის დინამიკა 2003-2020 წლებში. აღნიშნული თავი დაიწერა ბიბლიოგრა-
ფიაში მითითებული სახელმძღვანელოების შესაბამისი თავების გაანალიზების საფუძველზე. 

მეორე თავი, ეკონომიკური მოდელები, პასუხობს შემდეგ შეკითხვებს: რამდენის წარ-
მოება შეუძლიათ ფირმებს ეკონომიკაში? რა განსაზღვრავს საზოგადოების მთლიან შემო-
სავალს? ვინ იღებს შემოსავალს საწარმოო პროცესიდან? რამდენი ხმარდება მომუშავეთა კომ-
პენსაციას და რამდენი რჩებათ კაპიტალის მესაკუთრეებს? ვინ ყიდულობს წარმოებულ საქო-
ნელსა და მომსახურებას? რამდენს ხარჯავენ შინამეურნეობები მოხმარებაზე და რამდენს ინ-
ვესტიციებზე და რას აკეთებს ხელისუფლება ამ პროცესში? რა აწონასწორებს საქონელზე მოთ-
ხოვნასა და მიწოდებას? აღნიშნულ კონტექსტში, შემოთავაზებულია ეროვნული შემოსავლის 
განაწილების მექანიზმი ქობ-დუგლასის საწარმოო ფუნქციის მაგალითზე, რომელიც დაკავში-
რებულია ერთობლივი მოთხოვნის მხარესთან (მოხმარება, ინვესტიციები, სახელმწიფო ხარ-
ჯები). გაანალიზებულია ზოგადი წონასწორობის მოდელი როგორც სასაქონლო, ისე საფინან-
სო ბაზრებზე. გამოვლენილია ერთობლივი მოთხოვნის კომპონენტების ცვლილებაზე მოქმე-
დი ფაქტორები. ძირითადად ვიხელმძღვანელე მენქიუს მაკროეკონომიკის სახელმძღვანელო-
თი. Mankiw G., (2018), “Macroeconomics” Tenth Edition 

მესამე თავი, ფულის არსი და მონეტარული სისტემა, განიხილავს ფულის არსსა და 
ფუნქციებს, ფულის მიწოდების გაზომვის გზას. აღწერს კომერციული ბანკების მუშაობის მექა-
ნიზმსა და მონეტარულ სისტემას თანამედროვე ფინანსური ინოვაციების ეპოქაში, ცენტ-
რალური ბანკის გავლენის მეთოდებს ფულის მიწოდებაზე. ასაბუთებს, თუ რატომაა პრობ-
ლემური ფულის მიწოდების გაზომვა თანამედროვე ეკონომიკაში. აყალიბებს ფულის რაოდე-
ნობრივ თეორიას და აკავშირებს მას ინფლციასთან. განიხილავს ნომინალური საპროცენტო 
განაკვეთისა და ფულზე მოთხოვნის საკითხს. აღწერს ინფლაციის სოციალური დანახარჯების 
როლს ეკონომიკაში და ხსნის ფულის ნეიტრალურობისა და კლასიკური დიხოტომიის კონ-
ცეფციას. ადგენს კავშირს ნომინალურ და რეალურ საპროცენტო განაკვეთებს შორის. განხი-
ლულია M2 და M3 ფულის მასის დინამიკა 2003-2019 წლების საქართველოში და კავშირი 
ინფლაციასთან. აღნიშნული თავი დაიწერა ბიბლიოგრაფიაში მითითებული სახელმძღვანე-
ლოების შესაბამისი თავების გაანალიზების საფუძველზე. 

მეოთხე თავი, საფინანსო ბაზრები და საფინანსო სისტემა, აღწერს ფინანსური ბაზრე-
ბის ფუნქციებს, ფინანსური ბაზრების სტრუქტურას, ფინანსური შუამავლების ფუნქციებს, ფი-
ნანსური შუამავლების ტიპებსა და სესხის ტიპებს. აანალიზებს რეალური საპროცენტო განაკ-
ვეთის ცვლილებების მიზეზებს. განიხილავს ეფექტიანი ბაზრის ჰიპოთეზას, „რანდომ ვოლ-
ქის“ იდეასა და ბიჰევიორისტული ეკონომიკის მიდგომას რაციონალიზმთან დაკავშირებით. 
ძირითადად ვიხელმძღვანელე მიშკინის „ფინანსური ბაზრები და ინსტიტუტები“ სახელმძღვა-
ნელოთი. Mishkin F. S., Eakins S. G., “Financial Markets and Institutions”, 7’th edition, Prentice Hall 

მეხუთე თავი ეხება წონასწორობის მოდელს შრომის ბაზარზე მოკლე და საშუა-
ლოვადიან პერიოდში. განიხილავს შრომის მიწოდებისა და შრომაზე მოთხოვნის ფაქტორებს. 
ადგენს კავშირს შრომაზე ხელფასისა და პროდუქციაზე ფასწარმოქმნის პროცესებს შორის. ავ-
ლენს დამოკიდებულებას სახელმწიფო რეგულაციებს, უმუშევრობის დონესა და ხელფასის სი-
დიდეს შორის. წონასწორობის მოდელის მეშვეობით წარმოქმნის მოლოდინებზე ორიენტი-
რებულ ფილიპსის მრუდს და სწავლობს მის თვისებებს. ფილიპსის მრუდის მეშვეობით სწავ-
ლობს უმუშევრობის ბუნებრივი დონის პრობლემასა და NAIRU-ს მაჩვენებელს. აყალიბებს 
მოკლე პერიოდის ერთობლივი მიწოდების ფუნქციას და განიხილავს ფუნქციის თვისებებს. 
აღნიშნული თავი დაიწერა ბიბლიოგრაფიაში მითითებული სახელმძღვანელოების შესაბამისი 
თავების გაანალიზების საფუძველზე. 

მეექვსე თავი განკუთვნილია სამაგისტრო პროგრამის სტუდენტებისთვის და ეხება 
შრომის ბაზრის ფრიქციებს, რომელიც პასუხობს მთავარ შეკითხვას, თუ რატომაა უმუშევრო-
ბის დონე 0-ზე მეტი. აღნიშნულ კონტექსტში განიხილება შემდეგი საკითხები: სამუშაოს ძი-
ების მოდელი, პროფკავშირები და ხელფასების დადგენა, ეფექტიანი ხელფასების ჰიპოთეზა, 
უმუშევრობის ჰისტერესისი და მუდმივობა. გაანალიზებულია სტატისტიკური ინფორმაცია 
საქართველოში უმუშევრობის ბუნებრივი დონის შესახებ. ძირითადად ვიხელმძღვანელე კარ-
ლინისა და სოსკაისის მაკროეკონომიკის სახელმძღვანელოთი. Carlin W. Soskice D., “Macro-
economics (Institutions, Instability, and the Financial System)” 

მეშვიდე თავი, მოხმარების თეორია 1, ასევე განკუთვნილია სამაგისტრო პროგრამის 
სტუდენტებისთვის და განიხილავს მოხმარება-დანაზოგის დინამიკურ მოდელს მაკროეკო-
ნომიკის მიკროეკონომიკურ პრინციპებზე დაყრდნობით. მოდელში გამოიყენება დინამიკური 
ოპტიმიზაციის მიდგომა და სწავლობს, თუ როგორ იღებენ შინამეურნეობები გადაწყვეტილე-
ბებს მოხმარების შესახებ დროთაშორის არჩევანის ჭრილში. ეკონომიკური მოდელი აგებულია 
ირვინგ ფიშერის მოხმარების თეორიის მიხედვით, რომელიც ეყრდნობა იდეას, რომ შინამეურ-
ნეობები ანაწილებენ სასიცოცხლო ციკლის განმავლობაში გამომუმაშებულ შემოსავალს მოხმა-
რებაზე, რომელსაც ხარჯავენ მთელი სიცოცხლის მანძილზე, რაც ნიშნავს პერიოდულად დანა-
ზოგების კორექტირებას ისე, რომ მოხმარება ყველა პერიოდში დაბალანსებული იყოს. ძირი-
თადად ვიხელმძღვანელე ერიკ სიმსის მაკროეკონომიკის (საშუალო დონე) სახელმძღვანე-
ლოთი. Gar´ın J., Lester R., and Sims E., (2018), “Intermediate Macroeconomics”. 

მერვე თავი, მოხმარების თეორია 2, თავს უყრის ყველა თეორიას მოხმარების შესახებ, 
რაც ეკონომიკის მეცნიერებმა შექმნეს დღემდე. კერძოდ, განხილულია ქეინსის მოხმარების 
თეორია, მოდილიანის სასიცოცხლო ციკლის ჰიპოთეზა, ფრიდმანის მუდმივი და ტრანზიტუ-
ლი შემოსავლის მოდელი, ჰალის რანდომ ვოლქის ჰიპოთეზა და ლეიბსონის ბიჰევიორისტუ-
ლი მიდგომა. განხილულია სამომხმარებლო ხარჯებსა და შემოსავლებს შორის კავშირი საქარ-
თველოში სტატისტიკურ მონაცემებზე დაყრდნობით, რომელიც დაკავშირებულია აღნიშნულ 
თავში გაანალიზებულ მოხმარების თეორიებთან. წარმოდგენილია ამ თეორიათა შედარებითი 
ანალიზი და წარმოჩენილია სხვადასხვა გავლენიანი ემპირიული კვლევების შედეგები. ძირი-
თადად ვიხელმძღვანელე მენქიუს მაკროეკონომიკის სახელმძღვანელოთი. Mankiw G., (2018), 
“Macroeconomics” Tenth Edition 

მეცხრე თავი, ინვესტიციების თეორია, განიხილავს ინვესტიციების სამ ჯგუფს: ინვეს-
ტიციები ფიქსირებულ კაპიტალში, ინვესტიციები უძრავ ქონებაში და ინვესტიციები მარაგებ-
ში. შემოთავაზებულია ინვესტიციებზე მოთხოვნისა და მიწოდების წონასწორობის ნეოკლასი-
კური მოდელი. გაანალიზებულია q ტობინის მეთოდი. გაანალიზებულია სხვადასხვა ემპი-
რიული კვლევები, რომლებიც სწავლობს, თუ რამდენად კარგად ასახავს საფონდო ბაზრებზე 
მომხდარი ცვლილებები ინვესტიციებისა და ეკონომიკის დინამიკას. ერთმანეთთანაა შეპირის-
პირებული ეფექტიანი ბაზრის ჰიპოთეზა და ეკონომიკური აგენტების ირაციონალური ქცევის 
მოდელი. წარმოდგენილია ის ემპირიული კვლევები, რომელიც ამყარებს რაციონალური მო-
ლოდინების არგუმენტს და ის კვლევებიც, რომლებიც საპირისპიროს ამტკიცებს. შესწავლილ-
ია ინვესტიციების, მოხმარებისა და რეალური მშპ-ს დინამიკა საქართველოში, რომელიც 




